
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАНЬ

	 

	Зориуд эсгээд гаргачихсан юм шиг нимгэн зовхи, инээхээрээ алга болчихдог онигор нүд, нүүрний доожоог дарсан унжуу хамартай энэ хүнийг Самбуу гэдэг.

	Тэр гүүрээр гармагц мотоциклынхоо хурдыг нэмэв. Намар оройн хүйтэн салхи чихний нь хажуугаар шуугьж, дан даавуу өмд хуучин хөвөнтэй цамцыг нэвтлэн, түүний биеийг жихүүцүүлэн байлаа. Тэнгэрт зэвхий саарал үүлс хуурвигнан уулын оройгоор цасан шамарга будрах ажээ.

	Сүүлчийн шувуудын нүүдэл хошуурах үеэр цэлмэгхэн байсан тэнгэр чухамхүү Самбуугийн сэтгэл шиг гэнэт бүрх ээ юү гэлтэй байв.

	Буцах цагийн зэврэн даасан байдал түүний зүрхийг хайрч хэдэн хүүхдээ яаж нэг өвлийн бүрэн хувцастай болгоно доо гэхээс эрийн сэтгэл түгшинэ.

	Түших ханьгүйгээр миний өвөлжих эхний өвлийн хүйтний хошуу наашилжээ гэж тэр бодохоос өөрийн эрхгүй нулимс нь цайлалзана.

	Энэ хорвоо яасан ч хатуу юм бэ дээ. Хамгийн бага охиныг минь ядаж бага сургуулийн босго алхуулж байж, Цэвэлмааг минь аваачихгүй, яав даа даанч...

	Самбуугийн туранхай гозгор шанаа дээгүүр халуун нулимс урсана.

	Онгосон тачир өвстэй гандмал газар хажуугаар сугаран өнгөрч, урд нь хөврөх зам дуусгаваргүй бэрх амьдрал шиг санагдаж байлаа. Самбуугийн эрүү дагжтал чичрэв.

	Түүний зүрх ханийн халуун бүлээн илч үгүйлэх мэт шанална. Тэгтэл урд нь нэг ачааны машин явж харагдав. Улам хурдалсаар түүнийг гүйцэн очоод, номерыг ажвал, зүс үзсэн жолоочийн машин байжээ.

	Самбуу машинд тулж очоод унааныхаа хурдыг хасав. Машин салхи хагалан нүргэлж, чимээ нь нэгэн үе тасран, дахин тодорч сонсогдоно. Самбуу асуултын тэмдэг шиг тахийгаад, хоёр гар нь бээрч эхлэв. Ингэж явтал замын баруун талд өндөр хар хүн гар өргөөд «ЯВА» мотоциклоо чирсээр Самбууд дөхөж ирлээ.

	Машин хурд хассангүй. Самбуу зогслоо. Савхин хүрмийн хуйх өмссөн, хөх царайтай тохигор чацлаг эр, урт сарвуутай хар гартаа барьсан брезент бээлийгээр цэрэг ногоон өмднийхөө өвдөгний шороог савсаар Самбууд ойртон ярж:

	— Сайн явж байна уу? гэж унжуу зузаан доод уруулынхаа ямар ч оролцоогүй өгүүлснээ, — Нөхөр минь, надад нэг тус хүргэж үзнэ үү гээд Самбуугийн царай өөд ширтэхэд түүний гал нь буурсан хоёр нүдний харц аргагүй гачигдалтай байдлыг илтгэх ажээ.

	— За яачихаа вэ? гэж Самбуугийн асуухад

	— Бензинээр суучихлаа, ядаж аккумлятор цэнэг бараг өгөхгүй болж байна.

	— Еэ харла аа, би ч бас л бензин гэж базаалттай юмгүй явна. За юу ч гэсэн урд яваа машиныг гүйцэн очиж бензин хэлье. Саваа өгөөд орхи! гэхэд тэр хүн шуудайнд хийж суудлынхаа хажууд даруулсан арван литрийн цөмөрхий бидоныг авч өгөв.

	Самбуу машины кабины зэрэгцээ ирж жолоочид нь зогсоно уу гэсэн дохио өгвөл, жолооч огцом тооромсолгон, Самбуугийн царай өөд хайшрагхан харсан боловч «За сайн явж байна уу?» гэсэн мэндийн нь хариуд үл дуугарав. Хүйтэн салхинд бээрснээс, зэрлэг сонгино хөшиглөсөн юм шиг нулимс нь гоожсон Самбуу

	— Энд манай нэг нөхөр бензинээр суучхаж, арван литр бензин өгч туслах арга байна уу? гэвэл жолооч доогтойхон хараад

	— Энэ хар хүйтэнд мотоцикл унаж явах гэдэг мөн сүрхий дур аа!.. Гэснээ янжуур асааж зуугаад «хотын баячуудад илүүчилчихмээр юм алга шив дээ» гэв.

	Самбуу ийм хямсгар хүнд туйлаас дургүй учир сэтгэл нь зарсхийвч замд «суусан» нөхөрт тус болох сон гэхээс ширүүн үгийг зөвхөн цээжин дотроо үлдээж,

	— Эрхбиш зүс таних хүн байна. Яаж ийгээд аргална байгаа! гэж тун ч нөхөрсөг ялдамхан өгүүлж, онигор нүдээрээ инээмсэглэх гэж бараг ярвайгаад «би танд талон өгье» гэж нэмж хэлэв.

	Жолооч янжуураа сорж, чухал цагт бусдыг хясаж юмаа өндөр үнэ хүргэх гэдэг панзчин эр шиг ихэмсэг дуугүй сууна.

	Гэтэл ханхар цээжтэй тэр ярвагар хүний цаагуур нүүр буруулсхийгээд байсан эмэгтэй «Самбуу гуай байна, яана аа» гэж ичингүйрэн гэлбэлзээд, «намайг танивал жолооч дагаад сэвж явсан гэж хэлэх болов уу» хэмээн бодож байтал жолооч урагшаа бөхийж залуураа түшвэл, хүүхэн мөн сүүдэр нь мэт дагаж баруун мөрөн дээгүүрээ алсыг харан «Зайлуул, хань бүлээсээ хагацсан юм. Самбуу гуайд балга бензин өгчихгүй дээ» гэж санаад

	— Жаахан ч гэсэн юм байвал өгчхөөч дээ! Чааваас энэ хүйтэнд... гэж хажуугаас шивнэсхийж хэлсэн нь хямсгар жолоочийн хяслыг тэр дор нь аядаав. 

	Жолооч Самбуугийн хажуухан талаар тэнгэр өөд шүлсээ нэг хаяад

	— За, шланкаа өгөөд орхи гэхэд Самбуу

	— Ээ харла аа, авч гараагүй шүү гэвэл

	— Бензин гуйхаа мэддэг байтлаа шланк авч явахад яадаг байна даа. Одоо яая гэх вэ! Арван литр бензин амаараа балгаж зөөлтэй биш! гээд түлхүүрээ түлхэн, урагш хөдлөхийг завдахад Самбуу сандарч

	— Та жаахан хүлээнэ үү. Би тэр нөхрөөс шланк аваад ирье гээд мотоциклынхоо асаагуурыг гишгэн сүрхийтэл асаагаад буцаж давхилаа.

	Самбууг нэг муу шланк аваад эргэж ирэхэд жолооч,

	— Ээ харла аа! Та нар чинь яасан тарчиг баячууд вэ. Энэ хуцын чив шиг юмаар чинь хэзээ соруулж гүйцэх вэ, цоорхой ч гэсэн энэ арай дээр юм уу даа гэсээр суудлынхаа дороос мундаг бүдүүн шланк гаргаж ирэв.

	Жолооч арван литр бензин өгч, талоныг халаасандаа хиймэгц кабиндаа үг дуу ч үгүй ухасхийн орж суугаад хаалгаа тасхийтэл хаав.

	Замын хүн дагжтал чичирсээр ямбий мотоциклоо оролдож суулаа. Самбуу олж ирсэн бензинийг өөрт байсан тостой бензинтэй холиод нөгөө нөхөрт арай ч түлхүүхэн хийж өгөв.

	Гэтэл өндөр хар хүн:

	— За хөдөлье. Муу оготор улааныхаа ходоодонд юм хийж авснаас хойш хоёулаа, ийшхэнээ гүүтэй айлд очъё. Уг нь би тэндээс айраг авах санаатай, үүнийг авч гарсан юм гэж өнөөх бидоныг хуруугаараа заагаад: — Гэтэл энэ хувхай, бензин идээд гэж амандаа үглэв.

	Модот ам өөд өгсөхөд хөсөр унасан навчис цаасан цэцэг адил сэржигнэхүйеэ, Самбуугийн сэтгэл улам ч үелзэн орчин тойрон урьд урьдаас нэг л буурай гандуу байх шиг санагджээ. Тэр оройнх шиг зэврүүн хүйтэн салхи л энэ ертөнцийн аль өнгөтэйг гандааж, шимтэйг хатааж байгаа мэт ажээ.

	Мараатай газрын шавар адил өнгөтэй үүл улам ч тогтвор алдсан шиг язганан, зарим хэсэгтээ зузаарч, хар даруулсан зүүд адил тойвтой сэвсийнэ.

	Модны хаяанд дөхөж ирээд сайх хар хүн түрүүлэн зогсож гадуур цамцныхаа энгэрийн халааснаас нэг шил архи гаргаад

	— Сайхан танилцсаны хувьд үүнийг балгачихъя гэнгүүт баруун гар зангидан шилний ёроол руу нэг цохиход архи дээгүүрээ цайран бөглөө бүлт үсэрч угийн балгах дуртай Самбуугийн царайд хуушуур авсан хүүхдийн баярлах адил аяс тодров. 

	Самбуу:

	— За ингэхэд нөхрийн алдар хэн сэн билээ гэж их л ёсорхуу (өөрийн нь бодлоор) асуухад цаадах нь:

	— Би Оргодол, а таных?

	— Самбуу. Хаана ажилладаг бил ээ? гэж Самбууг асуухад

	— ...-р дэлгүүрт гэж цаадах нь дуулдах төдий хэлэв.

	Оргодол шилтэй архины амсрын үйрсэн лацыг ханцуйны үзүүрхнээр нэг арчаад шинэ танилдаа өгөхөд Самбуугийн гар чичирч огиудас хүрсэн боловч хэд балгаж сэтгэлээ тавируулаад шилний амсрыг атган шувтарч эзэнд нь буцаан сарвайлаа.

	Ходоодоо халааж аваад цааш хөдөлсөн тэр хоёрт тэнгэрийн байдал ч зохирсон юм шиг санагдаж байв.

	Тэр хоёр Налайх хүрч гуанзны буфетээс нэжгээд зуу дараад цааш улам хорхойтож агентаас тус бүр шил архи авч ходоодоо баясгав.

	— Өө яах вэ, өвгөн чинь хань ижлээ алдаад гутарч яваа хүн дээ гэж хэл нь орооцолдсон Самбуугийн өгүүлэхэд Оргодол:

	— Ээ чааваас! гэж харуусал илтгээд, — Эр хүн эр хүндээ хайртай гэдэг. Тус дэм хэрэгтэй бол надад хэлж байгаарай. Чиний ямар ч хэргийг өвгөн чинь 100 хувь үгүй гэхэд 80 хувь бүтээгээд л өгчихнө. Өнөөдөр хагас сайн өдөр, жаахан балгачихад яах вэ дээ. Миний очъё гээд байгаа тэр айл сүрхий бэнчинтэй. Тэднийд айраг ууж тавтай хоноод маргааш өглөө эрт жирийлгээд орж ирнэ. Өвгөний чинь халаас хоосорчихлоо. Дахиад уулзахгүй юм биш... хоёр шилийг нэмээд авчихгүй юу гэжээ. 

	Сайх хоёр агентын гадна ингэж ярилаа. Согтсон хүн бийлэгжүү болдог хойно доо. Самбуу:

	— Авна аа авна гэсээр агентынд дахиад оров.

	Нэг мэдэхэд тэр хоёр тэртээх уулсыг чиглэн цагаан талаар давхиж байлаа. Айлын бараа огт үгүй. Салхины хүч намдав. Түнэр харанхуй эргэн тойрноос сэмээрхэн мяраан ирэх ажгуу.

	Тэр орчин ч бас л харанхуйд мансууран байна. Хоол хомс явахдаа тэдний балгасан архи ходоодноос халуу оргиулах боловч хүйтэн салхи залгих тутам ухааныг нь улам балартуулна.

	Самбууг ухамсраас ч гадуур мэт их зориг хөтөлж байв. Тэр барагтайхан жалга дээгүүр ч үсрэн гарч, толгод хөндий дээгүүр ч нисэн дүүлэхээс буцахгүй явлаа.

	Харанхуйд бөртөлзөх бараан юмсын дундаас хайрт Цэвэлмаа нь гараад ирэх шиг. «Самбуу минь, чи болгоомжтой яваач дээ», «Нааш ир!» гэж цуурай хадтал дуудах шиг болно. Нэгэн бодлын Цэвэлмаа нь, хэдэн хүүхэд нь Самбуугийн хойноос уйлах шиг санагдав. Тэгээд Самбуу мотоциклынхоо хүчийг саав. Эс тэгсэн бол урдах ганга эрэг рүү шууд орчих байжээ. Бартаатай өндөрлөг газар ирснээ сая л мэдэв. Оргодол ч мотоциклынхоо жолоог гуйвуулсаар баруун гар тийшээ эргэв.

	— Хөөш нөхөөр! Өнөө очих айл чинь хаана байна вэ, ай? гэж Самбууг наадахдаа ойлгуулах төдий хэлэхчээ болоход

	— Мэдэхээ байлаа гээд Оргодол мотоциклоосоо бууж харагдана.

	Самбуугийн нүд эрээлжлэв. Тэр мөн л хань эрж согтуугийн мансуу гөлгөр харцаар түнэр харанхуй руу мэлрэхэд Оргодол мотоциклоосоо буучихсан явган сууж толгойгоо хоёр өвдгөн завсраа гудайлгаад нулимлаж байлаа.

	Самбуу тэр өдрийн зам нийлсэн сайх нөхрийн дэргэд очихоор хэд алхтал хөл нь гуйвж, бие нь эзэнгүй юм шиг савж унав.

	 

	 

	Хэдэн цаг өнгөрчээ. Тэр цочин давхийж сэрэв. Үүл салхинд хөөгдөн сэмэрч нимгэрсэн бололтой сиймхийгээр нь цус багадсан хүний нүүр шиг цонхигор сар цухуйж, уул толгодын нугачаагаар бүдэг сүүдэр унасан байлаа.

	Самбуу нойрмог нүдний зовхийг арай гэж нээн өндийх гэтэл эрүү нь хавчганан, дагжтал чичрүүлж, хөл нь хөрж мэдээгүй мэт болоод, биеийн тэнхэл алдран сул байжээ. Тэр чухам л хүний орчлонгоос ямар нэг хар хүчээр гадагш шидүүлчихсэн юм шиг байв.

	Эзгүй хээр хаана байгааг үл мэдэх аж. Зүүдлээ юү гэлтэй. Түүний айдас хүрч жихүүцэн, юуны түрүүн эргэж хартал ямар ч бараагүй.

	— Хөөе! гээд наадахыгаа дуудах гэтэл эрүү нь хавчганаад үг эвлэж өгсөнгүй. 

	Бослоо. Хэд алхав. Хэн ч алга. Хаашаа л харвал, сарны сүүмгэр гэрэлд уулын ар сүүдэртэн, гуу жалга ёроолгүй нүх мэт харлана.

	Тэр, нөхрийг ийш тийш хайх гэж эзэндээ бараг захирагдахгүй болсон хөлөө арай гэж солбиулан гишгэтэл юуны ч бараа үл үзэгдэв.

	Зүрхийг нь ганцаардлын айдас хүйтнээр жигнэх мэт болон, бушуухан эндээс зайлъя гэтэл унаа нь алга. Тэр газрын өөд уруу хэд алхтал биед нь цус сэлбэсэн мэт овоо тэнхэл орох шиг болов. Гууны нөмөр лүү өнгийж хартал мотоцикл нь харагдлаа.

	Тэр гүйх гэж оролдсоор салганан очтол өөрийнх нь унаа байжээ. Тэгээд сайх нөхрийгөө үгүйлж мөн л ийш тийш ажиглан зогсов.

	Монгол эр хүн ямар ч бэрх цагт морьтойгоо байхад эмээх нь нимгэрдэг гэлээ. Түүний адил мотоциклоо байсанд Самбуугийн сэтгэл тайвширч тэр ч байтугай унаагаа асаагаад, нөхрийг эрье гэж бодов. Самбуу урт хумстай үзүүр нь сөрсөн хурууныхаа бээрээг гаргах гэж гараа хооронд нь үрчхээд мотоциклын түлхүүрийг мушгиж асаагуур дээр хүчээ шавхан гишгэтэл дүлий мэт байв. Оролдож ядаад гайхан ажиглатал бензин нь газар асгарсан байсанд тэр,

	— Түй, гээд таг дуугүй боллоо.

	Замын хүн Самбуугийн мотоциклын шинэ карбюраторийг авч оронд нь хог дээр хэвтэх нь холгүй болсон оронцгоо сандран хийхдээ шатахууны нь савны крантыг таглалгүй орхиж, бензинийг нь асгачхаад зайлан одсон гэж Самбуу огтхон ч бодолгүй, харин түүнийг хүрээд ирэх байх гэж горилон харуулдсаар суулаа. Тэр эргэж ирсэнгүй. Сүүмгэр сар зузаан үүлний цаагуур нуугдаж, үнэгэн харанхуй нөмөрсөн хөдөө хээр анир чимээгүй дүнсийнэ. Самбуугийн гол харлаж, бүх бие нь хэвтэрт зүдрээд хоногоо хүлээж байгаа хүнийх шиг туйлдан ядарч, толгой нь эргэж байв.

	Хэдэн хүүхэд минь айж хоно оо болов уу! Ингэж ч явах гэж дээ гэж гутрах тутам мөнхийн нойрондоо дугжирсан Цэвэлмаа нь амилан босож, олон үрчлээ суусан духтай ядрангуй царайгаар өөдөөс нь ширтээд

	― Чи минь яаж явна вэ? Бушуухан харья! Ард хэдэн хүүхэд хэцүүдлээ. Наад хувцсаа хараач!.. гэх шиг болов.

	Самбуугийн хүйтэн хацар луу халуун нулимс урсана.

	Түүнийг гэнэт «Цэвэлмаа!» гэж хашхиран дуудахад, бүрхсээр бүхий тэнгэрийн доорх эзгүй хээрийн тэр орчин цочсонгүй. Цуурай ч түүний дууг давтсангүй. Харин дэргэд нь тулгар гэдэстэй Цэвэлмаа нь хүрээд ирэх шиг болов. Самбуу босож нүднээ үзэгдэх хий дүрсийг тэврэх гэж байгаа юм шиг хоёр гараа сунган хэд алхаад зогтусав.

	Тэгээд тэр зангирсан хоолойгоор «Цэвэлмаа минь!» гэж шивнэсхийн хэлээд, толгойн үснээс хоёр гараараа базаж хатуу газар шурган унав. 

	Амьдрал үнэхээр газраас хатуу билээ.

	 

	1968 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

